
ՏՎՅԱԼՆԵՐԻ ՇՏԵՄԱՐԱՆՈՒՄ ՈՉ ՃԻՇՏ ՏՎՅԱԼՆԵՐԻ ՈՒՂՂՈՒՄ ԿԱՏԱՐԵԼՈՒ ԿԱՐԳԸ ՍԱՀՄԱՆԵԼՈՒ ՄԱՍԻՆ

Հիմք ընդունելով «Հանրային տեղեկությունների մասին» Հայաստանի Հանրապետության օրենքի 15-րդ հոդվածի 7-րդ մասի` Հայաստանի Հանրապետության կառավարությունը որոշում է.
1. Սահմանել տվյալների շտեմարանում ոչ ճիշտ տվյալների ուղղում կատարելու կարգը։
2. Սույն որոշմամբ սահմանված կարգը կիրառելի է պետական տեղեկատվական համակարգում գրանցված տվյալների շտեմարաններում պահվող անձնական տվյալների ուղղման, ջնջման և դրանց մշակման սահմանափակման հետ կապված հարաբերությունների նկատմամբ՝ «Անձնական տվյալների պաշտպանության մասին» Հայաստանի Հանրապետության օրենքին համապատասխան։
3. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:

Երևան
	


ԿԱՐԳ

1. ԸՆԴՀԱՆՈՒՐ ԴՐՈՒԹՅՆԵՐ

1. Սույն կարգով կարգավորվում են տվյալների շտեմարանում ոչ ճիշտ տվյալների ուղղում կատարելու ընթացակարգը։ 
2. Սույն կարգում կիրառվող հասկացություններն ունեն հետևյալ իմաստը`
1) մշակման սահմանափակում` պահպանված անձնական տվյալների նշագրումը՝ դրանց հետագա  մշակումը սահմանափակելու նպատակով.
2) տվյալ տնօրինող ` պետական կամ տեղական ինքնակառավարման մարմին, կամ իրավաբանական կամ ֆիզիկական անձ, որը  ինքնուրույն կամ այլ մարմինների հետ համատեղ որոշում է անձնական տվյալների մշակման նպատակներն ու միջոցները.
3) ստացող մարմին` պետական կամ տեղական ինքնակառավարման մարմին  կամ իրավաբանական կամ ֆիզիկական անձ, որին բացահայտվում են անձնական տվյալները՝ անկախ նրանից՝ այն երրորդ կողմ է, թե ոչ։        

2. ՏՎՅԱԼՆԵՐԻ ՍՈՒԲՅԵԿՏԻ ԻՐԱՎՈՒՆՔՆԵՐԸ

3. Տվյալների սուբյեկտն իրավունք ունի, առանց անհարկի ուշացման, տվյալ տնօրինողից  պահանջելու  իր մասին հավաքված ոչ ճիշտ տվյալների ուղղում։ Մշակման նպատակները հաշվի առնելով՝ տվյալի սուբյեկտը նաև իրավունք ունի լրացնել թերի անձնական տվյալները, այդ թվում՝ լրացուցիչ հայտարարության միջոցով։
4. Տվյալ տնօրինողը պարտավոր է, հնարավորության դեպքում, անձնական տվյալների ցանկացած ուղղման մասին տեղեկացնել բոլոր այն մարմիններին, որոնց տրամադրվել են այդ տվյալները։ Տվյալ տնօրինողը պարտավոր է տվյալների սուբյեկտին տեղեկացնել այդ տվյալները ստացողի մասին, այդ թվում լրացուցիչ տեղեկատվոթյուն տրամադրելու միջոցով։ 
5. Տվյալների սուբյեկտի կողմից իր մասին հավաքված ոչ ճիշտ տվյալների ուղղման  հարցումը կատարվում է «Հանրային տեղեկությունների մասին» օրենքով սահմանված տեղեկությունների մուտքի միասնական հարթակի միջոցով։   
6․ Տվյալների սուբյեկտը իրավունք ունի դիմել տվյալները մշակող մարմնին՝ 
1) իրեն վերաբերող ոչ ճիշտ անձնական տվյալների ուղղման համար՝ հիմնվելով փաստական  տվյալների  վրա, 
2) իրեն  վերաբերող ցանկացած թերի անձնական տվյալների ջնջելու համար, եթե դա չի հակասում անձնական տվյալների մշակման նպատակներին,
3) իր վերաբերյալ հավաքագրված ոչ ճիշտ անձնական տվյալների ուղղման համար, եթե՝
ա) անձնական տվյալների մշակումը թույլատրված չէ օրենքով.
բ)	անձնական տվյալների մշակման ժամանակ չեն պահպանվել անձնականտվյալների մշակման սկզբունքները։
7․ Տվյալի տնօրինող մարմինը պարտավոր է ջնջել անձնական տվյալները՝ օրենքով, դատարանի օրինակ ուժի մեջ մտած դատական ակտով, միջազգային պայմանագրով կամ այլ պարտադիր իրավական ակտերով ստանձնած պարտավորություն կատարելու նպատակով։

3. ՏՎՅԱԼ ՏՆՕՐԻՆՈՂ ՄԱՐՄՆԻ ՊԱՐՏԱԿԱՆՈՒԹՅՈՒՆՆԵՐԸ

8. Տվյալ տնօրինող մարմինը պարտավոր է ապահովել շտեմարանում պահվող տվյալների ճշտությունը, ամբողջականությունը և արդիականությունը:
9. Տվյալ տնօրինող մարմինը պետք է սահմանի տվյալների որակի շարունակական մոնիթորինգի և ստուգման ընթացակարգեր՝ անճշտությունները վաղ փուլում հայտնաբերելու նպատակով:
10. Տվյալ տնօրինող մարմինը անձնական տվյալների ջնջման փոխարեն պարտավոր է սահմանափակել դրանց մշակումը, եթե՝
1) տվյալների սուբյեկտը վիճարկում է անձնական տվյալների ճշգրտությունը և դրանց ճշգրտոթյունը տվյալ պահին հնարավոր չէ ապացուցել,
2) անձնական տվյալների հետագա պահպանումը անհրաժեշտ է վերիֆիկացման նպատակներով։
11․ Եթե տվյալ տնօրինող մարմինը անձնական տվյալների ջնջման փոխարեն իրականացրել է դրանց մշակման սահմանափակում՝ սույն որոշման 10-րդ կետի  1-ին ենթակետով նախատեսված հիմքով, ապա տվյալ տնօրինող մարմինը պարտավոր է տվյալների սուբյեկտին տեղեկացնել այդ սահմանափակման կիրառման և վերացման մասին։
12․ Տվյալ տնօրինող մարմինը պարտավոր է գրավոր կերպով տեղեկացնել տվյալների սուբյեկտին, եթե հրաժարվում է ուղղել կամ ջնջել անձնական տվյալները կամ սահմանափակել դրանց մշակումը, և նշել մերժման պատճառները։ Տվյալ տնօրինող մարմինը պարտավոր չէ նշել պատճառները, եթե դրանց բացահայատումը կարող է՝
1) խոչընդոտել հանցագործությունների կանխարգելմանը, բացահայտմանը, պաշտոնական քննությանը կամ քրեական վարույթին կամ պատիժների կատարմանը,
2) վնասել այլ անձանց իրավունքներին ու ազատություններին,
3) վնասել ազգային անվտանգությանը,
4) վտանգել հասարակական կարգի պաշտպանությանը։
13. Սույն կարգի 12-րդ կետով նախատեսված՝ անձնական տվյալներն ուղղելուց կամ ջնջելուց հրաժարվելու մասին տվյալների սուբյեկտին տեղեկացնելուց հետո   տվյալ տնօրինող մարմինը պարտավոր է տեղեկացնել տվյալների սուբյեկտին իր որոշումը բողոքարկելու նպատակով դատարան կամ անձնական տվյալների պաշտպանության ոլորտում իրավասու պետական մարմնին դիմելու իրավունքի մասին։ 
14. Տվյալ տնօրինող մարմինը պարտավոր է տվյալների սուբյեկտին ծանուցել անձնական տվյալների ուղղման, ջնջման և դրանց մշակման սահմանափակման մասին։
15. Անձնական տվյալների ուղղման դեպքում տվյալ տնօրինող մարմինը պարտավոր է  անհապաղ տեղեկացնել այն իրավասու մարմնին, որից ստացվել են սխալ անձնական տվյալները, կատարված ուղղման և ուղղման առարկայի մասին՝ սույն կարգի 24-րդ կետով սահմանված ժամկետում։
16. Եթե որևէ անձնական տվյալ ուղղվել կամ ջնջվել է, կամ սահմանափակվել է դրա մշակումը, ապա տվյալ տնօրինող մարմինը պարտավոր է այդ մասին տեղեկացնել բոլոր այն մարմիններին, որոնց նախկինում փոխանցվել է անձնական տվյալը։
17. Նախորդ կետում նշված մարմինները պարտավոր են  իրենց պատասխանատվության ներքո գտնվող անձնական տվյալները ուղղել կամ ջնջել, կամ սահմանափակել դրանց մշակումը։  
18. Տվյալների սուբյեկտն իրավունք ունի դիմելու իր վերաբերյալ շտեմարանում պահվող անձնական տվյալների ուղղման համար։ Տվյալ տնօրինող մարմինն իրավասու է իր վարած շտեմարանում պահվող տվյալների ուղղման ընթացակարգը նախաձեռնելու՝ անկախ տվյալների սուբյեկտի դիմումի առկայությունից:
19. Տվյալ տնօրինող մարմինը պարտավոր է անճշտությունը հայտնաբերելու դեպքում ինքնուրույն նախաձեռնությամբ կատարել ուղղումը: Ինքնուրույն նախաձեռնությամբ ուղղում կատարելու դեպքում տվյալ տնօրինող մարմինը ողջամիտ ժամկետում տեղեկացնում է տվյալների սուբյեկտին կատարված փոփոխության մասին, եթե դա անհնար չէ կամ չի պահանջում անհամաչափ ջանքեր: Ջանքերը համարվում են անհամաչափ, եթե տվյալների սուբյեկտների մեծ քանակի, կոնտակտային տվյալների բացակայության կամ տվյալների հնության պատճառով անհատական իրազեկումը պահանջում է տնօրինող մարմնի ռեսուրսների ակնհայտ չհիմնավորված գործադրում՝ համեմատած սուբյեկտի իրավունքների վրա տվյալ ուղղման ունեցած ազդեցության հետ: Նման դեպքերում անհատական իրազեկումը կարող է փոխարինվել հանրային իրազեկմամբ:
20. Եթե հայտնաբերված անճշտությունը կրում է կրկնվող կամ համակարգային բնույթ, տվյալ տնօրինող մարմինը պարտավոր է իրականացնել ուղղիչ գործողություններ՝ սխալի պատճառը վերացնելու և հետագայում նմանատիպ անճշտությունները կանխելու համար:
21. Տվյալ տնօրինող մարմինը, հայտնաբերելով շտեմարանում պահվող ոչ ճիշտ, թերի կամ հնացած տվյալ, պարտավոր է անհապաղ՝
1) արձանագրել տվյալ անճշտությունը համապատասխան տեղեկատվական համակարգում (ներառյալ՝ հայտնաբերման ամսաթիվը, հիմքը և պատասխանատու անձը),
2) ձեռնպահ մնալ տվյալ տվյալների հիման վրա գործողություններ կատարելուց կամ դրանք ստացող մարմիններին փոխանցելուց, բացառությամբ օրենքով նախատեսված դեպքերի:

4. ՓՈՓՈԽՈՒԹՅՈՒՆՆԵՐԻ ՀԵՏԱԳԾԵԼԻՈՒԹՅՈՒՆԸ

 22. Տվյալների շտեմարանում կատարված յուրաքանչյուր փոփոխություն (ուղղում, լրացում, հեռացում) պետք է գրանցվի անփոփոխելի էլեկտրոնային մատյանում (log-file): Փոփոխությունների հետագծելիության համար մատյանը պետք է ներառի առնվազն հետևյալ տեղեկությունները`
1)	փոփոխության ամսաթիվը և ժամը,
2)	փոփոխությունը կատարողի նույնականացուցիչը (անձ կամ համակարգ),
3)	տվյալի նախկին արժեքը և նոր (ուղղված) արժեքը,
4) ուղղման հիմքը (օրինակ՝ սուբյեկտի դիմում կամ տնօրինող մարմնի նախաձեռնություն):
23. Հետագծելիության մատյանները ենթակա են պահպանման տվյալների մշակման ամբողջ ժամկետում և չեն կարող փոփոխվել կամ ջնջվել տնօրինող մարմնի կողմից: Դրանք պետք է հասանելի լինեն աուդիտի և վերահսկող մարմինների համար:

5. ԸՆԹԱՑԱԿԱՐԳԱՅԻՆ ԴՐՈՒՅԹՆԵՐ

24. Տվյալ տնօրինող մարմինը պարտավոր է տվյալների սուբյեկտի դիմումը ստանալուց հետո մեկ ամսվա ընթացքում, տվյալների սւբյեկտին տեղեկացնել հարցման հիման վրա իրականացված գործողությունների մասին։
25. Տվյալ տնօրինող մարմինը պարտավոր է նույնականացնել տվյալների սուբյեկտին և տվյալների սուբյեկտի իրավունքը՝ ստանալու տվյալների սուբյեկտի վերաբերյալ տեղեկություն և անձնական տվյալներ կամ պահանջելու անձնական տվյալների ուղղում կամ ջնջում:
